
Tar-sgriobhadh

[Tha dithis air an teip seo, Ceit NicColla agus Ciorstaidh NicDhomhnaill, ach chan eil fhios le cinnt co an té a tha a’
bruidhinn an seo.]

Mairi NicDhomhnaill (MN): Dé a-nist a’ chiad char a bh’ agaibh fheéin ri dhéanamh anns a’ mhadainn

Fiosraiche (F): Agamsa? Nuair a dh’eirinn?

MN: Seadh.

F: Uill, an teine a thogail, ’s cupa ti a ghabhail, ’s a dhol a-mach dhan bhathaich an uair sin ’s toiseachdainn air
fodradh nam beothaichean, ’s air biathadh beothach-eich sa gheamhradh, nuair a bhiodh e a-staigh. Bleoghan nam
beothaichean.

MN: 'S e a’ mhoine... 3’ mhoine a bh’ agaibh agus teine...

F: O’s e. Cha robh gual san am ud ann.

MN: 'S teine air a’ chagailte?

F: Aidh, cha robh stobhaichean ann na bu mhotha. Cha robh.

MN: Cha robh. Teine air a’ chagailte.

F: Bhathar a’ smaladh an teine air an oidhche, a’ cur foidean a-staigh fon an rud, ’s nuair a dh’éireadh tu sa
mhadainn bha e cho beo ’s cho math. Cha robh agad ach a chur na cheile ’s bha e suas.

MN: ’S bha sibh a’ cur @’ choire air an t-slabhraidh?

F: Bha.

MN: Fhad ’s a bha sibh a’ biathadh nam beothaichean?

F: Bha. Mun tigeadh tu a-staigh bha an coire a’ goil.

MN: Seadh. Agus mura biodh bainne aig a’ bhoin, am biodh sibh a’ bleoghan nan caorach?

F: Bhitheadh. Nam biodh bainne aca, bhitheadh.

MN: An do bhleoghain sibh gin dhiubh?

F: Isiomadh, is iomadh uair sin. Deagh bhainne aig na caoraich.

MN: Deagh bhainne, seadh.

F: Gheibheadh tu cnapach de bhobhla lan, ’s b’ fhearr dhut e na cana mor de bhainne na ba. Dhéanadh aon drudhag
an ti dheth. Bha e cho tiugh.

MN: Seadh, direach. Agus am faca sibh na gobhair gam bleoghan an seo?

F: Uill chan fhaca mise gin riamh gam bleoghan ann, ach bha gobhair shios air a’ mhorghan aig Maireag Dhomhnaill
Dhonnchaidh ’s bhiodh i gam bleoghan. Bhitheadh. Ach tha mi dhen bheachd nach robh e ach mar gum biodh tu a’
bleoghan caorach, tha mi a’ smaointinn.

MN: Cha robh moran ghobhar an seo riamh.

F: Cha robh. Bha feadhainn aig Micheal Eosa. Beachd agad air?

MN: Bha. Cha robh iad ro phailt an seo, gan cumail, riamh.

F: Cha robh. Am biodh e gam bleoghan?

MN: Bhitheadh. Bhitheadh.

F: Seadh.



